
Løgtingsmál nr. X/2010: Uppskot til løgtingslóg um broyting í løgtingslóg um sjúkrahúsverkið

Uppskot

til

løgtingslóg um broyting í løgtingslóg um sjúkrahúsverkið

§ 1

Í løgtingslóg nr. 64 frá 17. mai 2005 um sjúkrahúsverkið verður gjørd hendan broyting:

Í § 6 verður sum stk. 5 sett:

”Stk. 5. Landsstýrismaðurin kann áseta reglur um gjald fyri uppihald á Psykiatriska depli fyri persónar, ið eru liðugt viðgjørdir og fáa pensjón. Gjaldið kann tó í mesta lagi verða tað, sum búfólk á sambýlum, góðkend sambært § 32, stk. 2 í forsorgarlógini, rinda.

§ 2

Henda løgtingslóg kemur í gildi 1. januar 2012.
1. Almennar viðmerkingar

Avleiðingin av at løgtingslóg um uppihald á stovni verður sett úr gildi er, øll skulu hava rætt til at varðveita sína pensjón samstundis sum tey hava skyldu til at rinda fyri uppihald. Broytingin umfatar eisini tey, sum í dag hava uppihald á Psykiatriska deplinum, og eru liðugt viðgjørd, t. e. at hesi fólk eisini fáa pensjón og fara at gjalda fyri uppihaldið.

Heilsumálaráðið hevur áður umrøtt spurningin við Almannamálaráðið og Landssjúkrahúsið um pensjón til tey, sum eru liðugt viðgjørd og hava á uppihald á Psykiatriska deplinum, tí onki annað búpláss er at skriva tey út til. Fyri at kunna liva upp til endamálið og javnseta persónarnir á Psykiatriska depli við onnur sum fáa pensjón og gjalda fyri uppihaldið, hevur tað verið neyðugt at fáa eina lógarheimild til tess og er hetta endamálið við hesi lógarbroyting. 

Broytingarnar ið nú verða framdar merkja, at núverandi skipan, har fólk sum eru liðugt viðgjørd, innskrivaði og missa pensjónina verður broytt soleiðis, at tey varðveita pensjónina og skulu so rinda sjúkrahúsverkinum eina upphædd svarandi til tað fólk rinda fyri uppihald á sambýlum.
2. Avleiðingar av uppskotinum

Viðvíkjandi fíggjarligum, umsitingarligum og sosialum avleiðingunum av broytingaruppskotinum verður víst til viðmerkingarnar til “uppskot til løgtingslóg um avtøku av lógini um uppihald á stovni” og “uppskot til løgtingslóg um broyting í løgtingslóg um áseting og javning av almannaveitingum”. 
3. Serligar viðmerkingar

Til § 1:

Treytin er, at persónarnir hava verið í viðgerð á Psykiatriska deplinum, men hóast liðugt viðgjørdir – framhaldandi eru innskrivaðir á sjúkrahúsinum orsaka av at tað ikki er nakað búpláss at útskriva teir til. 
Tá tað verður víst til, at gjaldið í mesta lagi kann verða tað sum búfólk á sambýlum, góðkend sambært § 32 stk.2 í forsorgarlógini, rinda, er talan um sambýlini innan Deildina fyri sinnisveik. Hesi rinda í løtuni uml. 5500 kr. fyri uppihaldið t.e. húsaleigu, el/hita,  mat v.m.

Til § 2:

Lógarbroytingin fær gildi samstundis sum løgtingslóg um uppihald á stovni verður sett úr gildi, t.e. 1. januar 2012. Hetta merkir at lógin er galdandi fyri uppihald hjá liðugt viðgjørdum sjúklingum á Psykiatriska depli eftir gildiskomuna. Av tí at fleiri av fólkunum, ið hava uppihald á deplinum og fara at fáa pensjón frá 1. januar 2012, eru liðugt viðgjørd áðrenn hesa dagfesting hevur lógin eisini virknað fyri persónar, ið eru liðugt viðgjørdir áðrenn 1. januar 2012.

Heilsumálaráðið, tann 29. Juni 2011

John Johannesen

Landstýrismaður

/Poul Geert Hansen






Eirargarður 2  •  FO-100  Tórshavn

Tel: +298 304050  •  Fax: +298 354045  •  E-mail: hmr@hmr.fo

Síða 2 av 2

